
SAUNOAGA AFIOGA I LE PALEMIA, SUSUGA TUILAEPA LUPESOLI’AI SAILELE MALIELEGAOI I LE SAUNIGA FA’AMANATU O E NA MALILIU I LE FA’ALAVELAVE O LE MAFUI’E/GALU LOLO (TSUNAMI) 29 SETEMA 2009, FAIA I LE ASO 8 OKETOPA 2009, APIA PARK, ITULA E 3.00 I LE AFIAFI

“TATOU O PEA I LUMA”
Ua ta’oto le Fiso ma ona Lau auā Pa’ia o Samoa o Potopoto, Pa’ia fa’a-le-Malō - lele o lo’o e’e tapua’i le Ao Mamalu o le Malō ma le Masiofo, Pa’ia fa’a-le-Ekalesia ma Paia fa’a-le-Aganu’u.  O Paia lava ua popo ma pa e le toe soloia.  Ou te lē toe fālō ai le ‘afa loloa ae o le a fagatonu le malama auā ua logo le nai atea, logo fo’i le nai ama, Ua tagi ai le fatu ma le ‘ele’ele, auā ua peia le Taualuga o Manu’a ae ōia le Vao i Fagalele, i le mamala o galuega o le foafoaga.  Ua vala’au fa’afuase’i ai le 142 o tatou Uso, o Tamā ma Tinā, o Tuafafine ma fanau e pele i le agaga, ma ua matuā tofotofoina ai fo’i ma lo tatou ola fa’atuatua.  I itūaso o le pogisā i mafatiaga, puapuaga, femēmēa’i ma le lē mautonu, e maua le fa’amafanafanaga, le mapuitigā ma le to’afilemū i Afioga tima’i nei a lo tatou Ali’i na Ia fetalai ai - “Aua le atuatuvale ō outou loto, ia outou fa’atuatua i le Atua, fa’atuatua mai fo’i iā te a’u” 

O le oti o le i’uga lava fo’i lea o i tatou uma.  O le faitoto’a tasi lea e fa’atoa mafai ai ona tatou ulufale atu i le ola e fa’avavau. Pau lava o lea, Le Atua e, o le tatalo fa’atauānau a i matou o ola pea, tu’u maia, ia lava le taimi se’i o matou matuā tapena lelei ai,  ma sauniuni mamao ai. 

O le ala lea ua tupu ai se manatu i le tatou Malō, tatou faia ia se Sauniga Fa’amanatu Fa’apitoa mo i latou ua maliliu, ona o aūma fulifaō, e āfua i Mafui’e malolosi, ua fa’apogai i le fese’etaiga ma fetuleia’iga masani o papa tetele, o lo’o ta’oto i le ta’ele o ‘ele’ele mātūtū, ma vaega uma o lo’o ufitia i le sami,  ma i’u ai ina lūlūina atoa ai fo’i ma le suātai o le alititai, ma fa’atatafe ai loa ma le au peau, ua pei o ni vaitafe tafe saoasaoa ma le malolosi. 

O le itu tāua, o le Sauniga Fa’amanatu Fa’apitoa lenei, o le a fa’amanatu ai pea, iā i tatou uma, le ma’ale’ale ma le mata’utia o le lamatia gofie o le tatou soifua fa’atauva’a, i mala fa’afuase’i o le natura e tutupu, ma e tutupu pea.  Aiseā?  Ua nofofale i le lalolagi suiga tetele o le tau ua i ai nei, o se matā’upu ua matuā fa’atāua e Ta’ita’i o Malō uma o le lalolagi e aofia ai ma Samoa.  O le a si’itia ai le maualuga o le suātai, ma lofia uma ai ‘ele’ele tu mafola toe tu lata fo’i i le gataifale i atunu’u uma o le lalolagi, auā ua aga’i ina mafanafana le tau ma liu suāvai ai mauga aisa tetele o le Pole i Matū ma le Pole i Sauté, ma aga’i uma lava ia ‘aisa ua liu suāvai i le sami.  Le gata i lea, ae o le a a’afia fo’i tatou i mafui’e i le itu lava lea i Saute o Samoa, ona o le tu lalata o tatou atumotu i vanuvanu tetele o lo’o ta’oto i le ta’ele o le vasaloloa i le Itu i Toga, lea e fesoloa’i ma fese’eta’i ai pea o latou fa’avae papa ma lūlū nei mea o mafui’e fa’apogai ai galulolo mai le itu i Saute o Atumotu o Samoa Amerika Samoa ma Toga.

O lenei Sauniga Fa’amanatu Fa’apitoa o le a lē gata ina o tatou mafatia tigā ai i le agaga o le loto fa’avauvau fa’atasi ai ma aiga uma fa’anoanoa ona o mafutaga ua motusia fa’afuase’i, ae e fa’atupu manatu fo’i iā i tatou uma o lo’o ola pea, ina ia ō tatou ola tapenapena mo lo tatou lava saogalemū i le lumana’i.

O le Sauniga Fa’apitoa la lenei, o aga ia o fa’aaloaloga fa’a-le-Malō e tu’u fa’atasi ai ō tatou loto ma agaga, o le atunu’u ua tasi, ua tutū fa’atasi ma fefa’amafanafanaa’i ai, ma toe matimati ai tonu fai o ātaeao, e toe fa’afo’i ai lo tatou olaga i tulaga masani na tatou i ai muamua.  E le pō pea se nu’u.  E sau ao o nu’u.  E leai foi se afā e le malū.  E toe oso a’e pea le la.  

O le soifua fo’i o tatou o i ai, e aga’i pea i luma.  E lē tūtūmau.  O le soifuaga o le fai fa’alavelave i le tau osiosi o Aiga.  Ua tatou masani fo’i i le fai fa’alavelave.  Ma o le muta ai o se fa’alavelave, o le amataga lenā o le sauniuni mo leisi fo’i fa’alavelave.  Tatou te lē fiu fo’i auā e faitele fa’alavelave a Samoa.  E āfua ai ona lalaga pea ‘Ie o le Malō ma va’ai lelei le fagaga e tua i ai le aiga.  E fa’apena fo’i i lenei fa’alavelave.  O le laolao lenei e fa’ate’a ma fa’amou malie ese atu ai le femēmēa’i, ae sagai ane loa ‘ai o le tai e toe foufou ma toe fatufatu o tatou aiga,  auā e lē soloa’i mai pea le alofa tula’i.  O le fa’anaunauga, ia tatou ō pea i luma e pei o le fa’alaei’au malosi a le Toeaina o Mose iā Isaraelu ina ua fetaia’i ma le sami ‘ula’ula o lo’o i luma a o Farao ma le pelu i tua. Na poloa’ina ai e Mose Isaraelu, ina ia ō pea i luma.  O le Atua o lo’o fa’avae ai Samoa, o le Tatou Tautai Matapalapala lenā i le tatou folauga i le malū po’o le afā.

E to’a 11 i latou ua maliliu, ua togia mo le Sauniga Fa’amanatu lenei.  Peita’i, i le Ma’a Fa’amanatu mo i latou uma ua maliliu, e fausia e le Malō, o le a fa’amauina ai suafa uma o le 142 na maliliu i lenei fa’alavelave e aofia ai i latou uma o lo’o lagomau i ō latou aiga.  Lea fo’i ua tatala aloa’ia ai le Tu’ugamau Fou o le Malō mo tagata lautele i afio’aga i le Itū i Sisifo o le tatou taulaga i Apia.

Avea ia o lenei avanoa ou te molimoli atu ai le fa’afetai i Malō uma na agalelei mai ma ofo mai a latou fesoasoani ma fa’amaisega – e aofia ai Malō e pei o Niu Sila, Ausetalia, Saina, Iapani, Amerika, o Malō o Europa, Toga, ma To’elau atoa ai ma fa’alapotopotoga e pei o le Faletupe o le Lalolagi, o le Faletupe Atina’e o Asia, o Malō Aufa’atasi ma le Koluse Mūmū.  E tele isi Malō ma fa’alapotopotoga o lo’o ua ofoina mai fesoasoani mo taimi i luma mai, o le a o’o lava i ai le fa’afetai a lo tatou Malō.

Fa’apea fo’i ona fa’amalō atu i le lautele o le tatou atunu’u, o Ekalesia e fia o nisi o alaalafaga, ma fa’alapotopotoga ma tagata ta’ito’atasi, na ofo mai a latou fesoasoani.

Fa’afetai fo’i i sui o le Komiti o Fa’alavelave Fa’afuase’i o lo’o fitāituga i le tau fa’asoasoa ma tufatufa atu fesoasoani ua mafai ona maua.

Fa’afetai i le ‘Au Fa’asalalau i lau tou galuega tau logologo ua 100 pasene le fa’atinoga ae fa’apito ‘augafa le fa’amalō i le Au Faitatalo; ua outou molio’o i agaga uma o le atunuu le fa’amafanafanaga mai le Atua.

Mo nei galuega lelei uma ua gapatia ai le mamalu lautele e o’o lava i le Au Failotu, ua silafia e le Atua mea uma.  Taui atu e le Atua lo outou afu liligi.

Tau mai i le asō, o lo’o tau fa’amaopoopo fesoasoani uma lava mai iā i latou o lo’o agalelei mai iā Samoa, e lē gata i fale ae fa’apenā foi i Auala, Eletise, Vai ma Telefoni.  O lo’o va’ava’ai toto’a fo’i le tatou Malō i ni fesoasoani tau tupe e lagolago i le toe tau fausia o fale o Aiga na fa’aleagaina e le galulolo, ma o le a fa’asalalauina atu lava i se aso e le o mamao se fuafuaga fa’apea e taunu’u i ai le Malō.  Ae ua avanoa nei le tatou Komiti o Fa’alavelave Fa’afuase’i mo fesoasoani tupe mo i latou ua maliliu – e aofia ai ma i latou e leai ni saofaga ua faia. 

Samoa e, o le isi mau faatalatu’u, o mea na tutupu, e toe tutupu fo’i.  Avea ia lenei mala ua āfea ai Samoa e fa’amanatu ai iā i tatou uma le tatau ona tatou nofo sauni i taimi uma lava e tula’i mai ai mala fa’apenei, ona tagofia lea o gaoioiga ua tatau ma talafeagai.  Fa’ata’i lea o se matou leo, o le a fou ta’alolo – Ia agalelei mai le Atua i le Ao Mamalu o le Malo.  Manuia fo’i le Tapuaiga a Samoa.

Soifua,

